
In Sialandia igitur nulla uictoria gloriosior fuit quam incendij et spolij, tametsi multa fliciter gessit contra
nobiles prodicione ciuium ac rusticorum. Huiusmodi namque armis expugnata fuit ferme tota Sialandie
nobilitas, a qua, ob imitacionem tyrannidis regis Christierni, populus semper meditabatur defectionem,
adeoque tacitis uotis ambiebant regnum Christierni regis, quod aut contineret nobiles in offitio, aut prorsus
extingueret. Et quoniam D. Ioachimus Rønnow, tunc pro electo episcopo Roschildensi habitus, iram dei ob
heresim et impietatem contra se iuste prouocauerat, Erat enim uersutissimus ac callidissimus, nec ulla re
insignis nisi impostura, uiolentia, tyrannide, ac auaricia, quare etiam omnium bonorum uirorum odia et
inuidiam in se concitauerat, iusto dei iudicio, ab inuasa functione, et occupata uerius quam legittime
obtenta, turpiter depositus est non suo tantum pudore, sed etiam amicorum omnium, maximoque
detrimento ecclesie Roschildensis, quando in hac depositione multa ecclesie bona tum distracta tum alienata
sunt. |

